
20 Yanvar faciəsinin Borçalı şəhidləri 

 
1990-cı il Yanvar faciəsinə aparan yol azərbaycanlıların Ermənistandakı tarixi torpaqlarından 

növbəti kütləvi deportasiyası, Qarabağın Ermənistana birləşdirilməsi cəhdləri ilə başlayıb. Sovet rəhbərliyi 

bu xəyanətin qarşısını almaq əvəzinə, Azərbaycan xalqına qarşı dəhşətli cinayət işlədib. Hərbi müdaxilə 

nəticəsində 150 nəfər şəhid olub, 744 nəfər yaralanıb, 841 nəfər qanunsuz olaraq həbs edilib. Şəhidlər 

arasında Borçalıda doğulmuş soydaşlarımız da var. 

 

“Ölmək istəmirəm” 

Vəfadar Osman Oğlu Eminov 1966-cı il mayın 1-də Borçalı mahalının Kirəc-Muğanlı kəndində anadan 

olub. Bakı Dövlət Universitetinin hüquq fakültəsinin axşam şöbəsində oxuyub, gündüzlər isə 1 nömrəli tikiş 

fabrikində fəhlə işləyib. 

O, yanvarın 21-də sessiya imtahanını verib.  İmtahandan “5” aldıqdan sonra Qədirli adına xəstəxanaya 

gedərək yaralılara qan verib, ürəyi rahatlıq tapıb. Yanvarın 23-də növbəti dəfə qan verdikdən sonra “Olimp” 

mağazasının yaxınlığında snayper gülləsi ilə vurulub. Şahidlərin sözlərinə görə, yaxınlıqda olanlar Vəfadara 

“oradan getmə” deyiblər. Vəfadar isə onları dinləməyib... 

Yaralı gənci xəstəxanada görənlər, “Bu ki bayaq qan verən oğlandır” deyiblər. Vəfadar neçə yaralıya qan 

verib yaşatmışdı, lakin özü namərd gülləsi ilə şəhid oldu. 

Həlak olandan sonra cibindən tələbə bileti, qiymət kitabçası, cib dəsmalı, pencəyinin düyməsi, “Qarabağ” 

siqareti çıxıb. Maraqlıdır ki, o, siqaret çəkməyib. Bu, bir təsadüfdürmü? 

Vəfadarın son sözü bu olub: “Yaşamaq istəyirəm, sağalacağammı? “Ölmək istəmirəm”. 

 

2 övladı yadigar qaldı 

Rəşid İslam oğlu İsmayılov 1949-cu il avqustun 27-də qədim Qarayazıda-Ağtəhlə kəndində anadan olub. 

Rostov Dəmiryol İnstitutunu bitirib. Azərbaycan Dəmiryolu İdarəsində dispetçer vəzifəsində işləyib. 

O müdhiş gecə işdən evə, balalarının yanına qayıdarkən Biləcəri qəsəbəsində qarın nahiyəsindən 

yaralanıb, Biləcəridəki 2 nömrəli Dəmiryol Xəstəxanasına aparılıb. Cərrahiyyə əməliyyatından sonra 3 gün 

yaşayıb və yanvarın 23-də 40 yaşında gözlərini əbədi yumaraq şəhidlik zirvəsinə ucalmışdır. 

Rəşid İsmayılovun 2 övladı yadigar qalıb. Şəhidlər xiyabanında dəfn olunub. 

 

Onun 24 yaşı var idi 

Ələsgər Qayıbov 1966-cı il martın ­15-də Qaraçöp elinin Yormuğanlı kəndində anadan olub. Azərbaycan 

Dövlət İnşaat Mühəndisləri İnstitutunun ikinci kurs tələbəsi idi. 

Cəmi 24 yaşın içində idi. 20 Yanvar gecəsi xeyli yaralıya kömək etmişdi. “Gənclik” metro stansiyasının 

yanından 5 nömrəli xəstəxanaya bir neçə yaralı aparmışdı. Sonuncu dəfə özü yaralı kimi qayıtdı, mürəkkəb 

cərrahiyyə əməliyyatı aparıldı. 

Yanvarın 21-də gözlərini əbədi yumaraq şəhidlik zirvəsinə ucaldı. Ələsgər Qayıbov Şəhidlər xiyabanında 

dəfn olunub. 

 

Həkim olmaq istəyirdi 

Tenqiz Turabov 1966-cı ildə Bolnisi rayonunun Kəpənəkçi kəndində anadan olub. Tenqiz işləmək üçün 

İrkutsk vilayyətinə gedib. Eyni zamanda tibb məktəbinin birinci kurs tələbəsi idi. Həkim olmaq ən böyük arzusu 

olub. 

O, Azərbaycandakı hadisələri daim izləyib. Məzuniyyət götürərək Bakıya gəlib. O gecə Şmidt adına 

zavodun qarşısında aldığı güllə yarası nəticəsində dünyasını dəyişərək şəhidlik zirvəsinə ucalıb. Şəhidlər 

xiyabanında dəfn edilib. 

 

Sonadək yaralılara kömək etdi 

İlqar Hümbət oğlu Əhmədov 1965-ci ilin may ayının 25-də Borçalı mahalının Faxralı kəndində anadan 

olub. İlqar o vaxtlar Çingiz İldırım adına Azərbaycan Politexnik İnstitutunun 4-cü kurs tələbəsi idi. 

1990-cı ilin yanvar ayının 19-dan 20-nə keçən gecə İlqar dostları ilə birlikdə Salyan kazarmasının yanında 

hərbçilərin dinc əhaliyə divan tutan vaxt yaralıları və ölüləri maşınlara qoyub xəstəxanaya yola salıb. İlqarın və 

dostlarının yaralılara kömək etmələri hərbçilərin xoşuna gəlməyib və onu da atəşə tutublar. Güllə sol gözündən 

dəyib. Aldığı bu ağır güllə yarasından yerindəcə dünyasını dəyişib və şəhid olub. İlqar Əhmədov Faxralı kəndində 

dəfn edilib. 


